
  
  

वसुंधरा सम्मान से सम्मानित होंगे वरिष्ठ पत्रकार-लेखक सुधीर सक्सेना 

चर्चा में क्यों?
3 अगस्त, 2023 को छत्तीसगढ़ जनसंपर्क विभाग से मिली जानकारी के अनुसार स्वर्गीय देवीप्रसाद चौबे की स्मृति में स्थापित एवं लोकजागरण के लिये
प्रदत्त वसुंधरा सम्मान इस वर्ष वरिष्ठ पत्रकार-लेखक सुधीर सक्सेना को प्रदान किया जाएगा।  

प्रमुख बिंदु  
वसुंधरा सम्मान का यह निरंतर 23वाँ आयोजन होगा। सम्मान समारोह स्वर्गीय देवीप्रसाद चौबे की 47वीं पुण्यतिथि के अवसर पर 14 अगस्त, 2023
को मुख्यमंत्री निवास, रायपुर में आयोजित होगा। मुख्यमंत्री भूपेश बघेल सुधीर सक्सेना को वसुंधरा सम्मान से सम्मानित करेंगे। 
पत्रकार दिवाकर मुक्तिबोध की अध्यक्षता में गठित निर्णायक समिति के सदस्यों सर्वश्री गिरीश पंकज, ई.वी.मुरली, समीर दीवान, राजेश गनोदवाले,
राघवेंद्र प्रताप सिंह, वसुंधरा सम्मान के संयोजक विनोद मिश्र, आयोजन समिति के अध्यक्ष डॉ. अरुण कुमार श्रीवास्तव, सचिव मुमताज ने संयुक्त
रूप से इस निर्णय की जानकारी दी है।  
निर्णायक समिति से मिली जानकारी के अनुसार सुधीर सक्सेना राष्ट्रीय ख्याति के पत्रकार हैं, जिनका छत्तीसगढ़ और मध्य प्रदेश की पत्रकारिता
में महत्त्वपूर्ण योगदान है।  
1978 से लेकर आजपर्यंत तक उन्होंने धर्मयुग, दिनमान, रविवार, कल्पना, संडे ऑब्जर्वर, जनसत्ता, नवभारत टाइम्स, अमर उजाला, दैनिक
जागरण, दैनिक भास्कर, नवभारत, नईदुनिया, पत्रिका, देशबंधु, माया, वागर्थ, पहल, बहुमत, अक्षर पर्व, समकालीन भारतीय साहित्य, बहुवचन आदि
अनेक पत्र-पत्रिकाओं में विपुल लेखन किया है।  
सुधीर सक्सेना के 14 कविता संग्रह, वैदेशिक एवं भारतीय भाषाओं में अनुवाद की 11 पुस्तकें, कथेतर गद्य की अन्य 18 पुस्तकें प्रकाशित हैं।  
उन्होंने छत्तीसगढ़ में गांधी, मध्य प्रदेश में आज़ादी की लड़ाई और आदिवासी, भूमकाल, छत्तीसगढ़ में मुक्तिसंग्राम और आदिवासी, गुंडाधुर एक योद्धा
जैसी पुस्तकों के माध्यम से छत्तीसगढ़ की सामाजिक-राजनीतिक पृष्ठभूमि पर महत्त्वपूर्ण लेखन किया है।  
वे माधवराव सप्रे पुरस्कार, पुश्किन सम्मान, वागीश्वरी सम्मान, प्रमोद वर्मा सम्मान, शमशेर सम्मान जैसे अनेक प्रतिष्ठित सम्मानों से सम्मानित हो
चुके हैं। इन दिनों वे पाक्षिक पत्रिका ‘दुनिया इन दिनों’का संपादन कर रहे हैं। 
विगत वर्षों में वसुंधरा सम्मान से स्वर्गीय रमेश नैयर, स्वर्गीय श्यामलाल चतुर्वेदी, स्वर्गीय कुमार साहू, स्वर्गीय बसंत कुमार तिवारी, स्वर्गीय
विनोद शंकर शुक्ल, स्वर्गीय शरद कोठारी, स्वर्गीय बबन प्रसाद मिश्र, डॉ. हिमांशु द्विवेदी, दिवाकर मुक्तिबोध, आशा शुक्ला, गिरिजाशंकर, ज्ञान
अवस्थी, श्याम वेताल, अभय किशोर, डॉ. सुशील त्रिवेदी, गिरीश पंकज, बी. के. एस. रे, प्रकाश दुबे, स्वर्गीय तुषार कांति बोस, ई. वी. मुरली, सतीश
जायसवाल और लीलाधर मंडलोई को सम्मानित किया जा चुका है।

